La campaña VALIÓ DE FALSOS AUTÓNOMOS qu'entamó la CSI nació de forma cásique espontanea, siendo nada más qu'un reflexu de les condiciones de trabayu que sufre anguaño la clase trabayadora asturiana y qu'alcancen con esta figura nueva de la FALSA AUTÓNOMA la cume de la esplotación y robu de derechos llaborales. Una figura nueva ente comines porque yá lleva bien d'ello avanzáu, alcanzando tolos sectores, y porque nun tien nada de novedosu que la patronal busque'l mayor arriquecimientu empresarial pasando penriba de les trabayadores: ensin sueldu fixu y perbaxo del SMI, ensin baxes por enfermedá, nin vacaciones retribuyíes..., y por supuestu, con despidu llibre y gratis. 

Nun podemos aguantar más, nun podemos construyir un país nuevu ensin plantar cara a los patrones, esti pueblu ta sufriendo la precarización estrema del trabayu, munches veces ensin saber que non solo nun ye xusto, sinón qu'amás ye illegal. Nesto tien mucho que ver el pensamientu hexemónicu que tan vendiéndonos cada día del emprendedurismu, de l'asunción de riesgos, del tirar pela vía individual y si nun puedes yes una fracasada... el discursu cala y pueden vendete como emprendimientu un empléu nel qu'asumes tolos riesgos y la empresa tolos beneficios. Por eso insitimos na formación, ye imprescindible conocer los derechos llaborales conquistaos pa poder siguir defendiéndolos, conocer la llexislación llaboral pa usar les lleis que nos favorecen y lluchar contra les que nun son xustes. Conocimientu, organización y llucha, tres puntos claves que'l soberanismu tien d'asumir pa sentar les bases d'un país nuevu. Implicación pa que los valores soberanistes, feministes y anticapitalistes tean presentes en cada puestu de trabayu. 

NUN VAMOS DEXAR ESTI PAÍS EN MANOS DE LA PATRONAL. POR UNA ASTURIES LLIBRE: ORGANÍZATE Y LLUCHA!
